
Zarauzko Monte Albertia BHIk 50 urte beteko ditu 

2012. honetan berrogeita hamar urte beteko dira ile-apainketaren eta estetikaren alorreko prestakuntzan espezializatutako institutu publikoa martxan hasi zenetik. Hortaz, egun Amaya Oñederra Salsamendik zuzendu duen ikastetxeak era askotako jarduerak egingo ditu 50. urteurrena ospatzeko. 
Zarauzko San Ignazio kaleko 25. zenbakian eman ziren lehenengo eskolak, 1962an. Gipuzkoako herri bat da Zarautz, eta Donostiatik 15 kilometrora dago. Espainiar estatuko lehenengo eskola izan zen, hezkuntza orokorra eskaintzeaz gain, ile-apainketa nahiz estetikako ikasketak ematen zituena. Barnetegi moduan funtzionatu zuen hogei urtez, eta estatu osoko ikasleak etortzen ziren ikastera. 

Erronka handia izan zen ile-apainketa eta estetika zikloak euskaraz ematen hastea. Egun ere, era horretako ikasketak euskaraz ematen dituen ikastetxe bakarra da Euskal Autonomia Erkidegoan. Hasieran, ez zen euskaraz idatzitako folio bat bera ere; eta egun, berriz, 27 modulu ematen dira D ereduan. 

Gaur, hauek guztiek osatzen dute Zarauzko Monte Albertia BHI: 23 irakaslek; irakasle ez diren 3 langilek; 200 ikasle baino gehiagok; Lantokietako Prestakuntza Programako 200 enpresak; eta hamaika ikasle ohi, irakasle, langile, praktiketarako modelo eta hornitzailek. Horiek guztiek bat egin dute ikastetxearen misioarekin eta ikuspegiarekin, hots: "Irudi pertsonalaren alorreko prestakuntza-zikloak eskaintzen dituen ikastetxe hau Gipuzkoako ile-apainketaren eta estetikaren sektorean eredugarri bihurtzea, teknika berritzaileak garatzen dituelako, ikasleek maila handia lortzen dutelako, eta lanbidea hobetzen laguntzen duelako". 

Hona hemen berrogeita hamargarren urteurrena ospatzeko asmoz 2012an egingo diren jardueretako batzuk: 

Martxoa: Monte Albertia BHIko ikasle ohiei esker ona emateko eta urteurreneko liburuaren nahiz bideoaren aurkezpena egiteko jardunaldia. Zarauzko Aiala Sukaldaritza Eskolan izango da, Karlos Arguiñano arduradun duen eskolan. 

Martxotik maiatzera: Argazki-erakusketa ibiltaria: "Monte Albertia institutuaren 50. urteurrena". 

Apirila: Monte Albertia BHI institutuko ikasleek egindako orrazketen eta makillajeen desfilea Zarautzen. 

Maiatza: Irudi pertsonalarekin lotura duten gaiei buruzko hitzaldien eta mahai-inguruen astea. 

Azaroa: Urteurreneko jardueren amaiera-ekitaldia: Enpresetan Praktikak Egiteko Eusko Jaurlaritzako Hezkuntza Sailaren programan parte hartu duten ile-apainketaren nahiz estetikaren alorreko Gipuzkoako 200dik gora enpresen eta Monte Albertia BHI institutuaren arteko elkarlana goraipatzeko jardunaldia. Show-atelierra Getariako Balenciaga Museoan, ikastetxeari lotutako profesionalen eskutik. 

Informazio gehiago: montealbertia50@gmail.com www.montealbertia.com  
